
Pagpakig-away ang solo nga banas sa idalom sang rehimen US-Marcos



Nagalala nga pagpamigos kag pagpanghimulos ang naaguman sang pumuluyong Pilipino samtang ilabi nga nagalala ang mga sandigan nga problema sang imperyalismo, pyudalismo kag burukrata kapitalismo sa idalom sang rehimen US-Marcos. Wala tupong nga korapsyon, terorismo sang estado, pagyaub sa mga dumuluong kag mga patakaran nga paantus sa pungsod ang sigurado nga paga-atubangon sa masunod nga lima ka tuig. Wala sang iban nga pagapilian ang malapad nga masa sang pumuluyo kundi militante nga magbato agud pangapinan ang ila mga kinamatarung kag isulong ang mga handum nila para sa matuod nga pungsodnon nga kahilwayan kag demokrasya.

ilehitimo ang lantaw sang malapad nga sektor sa pagkapangulo ni Marcos jr tungod nga nakapungko ini sa pwesto paagi sa garapal nga pagpangdaya sa automated nga sistema sang eleksyon 2022. Ilabi pa ini nga nawad-an sang kredibilidad sa atubang sang mahilig maglagaw sa iban nga pungsod gamit ang kwarta sang pungsod, ang pagkabuyo sa pagpanami sang imahe sang amay niya nga diktador kag pagdali nga uyatan ang ginatos ka bilyon nga piso sang pondo pampubliko. lapnagon kag magalala pa ang korapsyon sa idalom ni Marcos. Sako siya nga bawion ang tinago nga manggad nga ginhugakom sadtong 14 ka tuig nga diktadura sang iya amay. Ginbalik niya sa gahum kag pribilehiyo ang daan nga mga alipores kag tigpanubli nila. Pareho sang iya amay, ginapagustohan kag ginabusog ni marcos ang mga upisyal sang militar sa dako nga pondo sang pungsod sa tabon sang “modernisasyon sang militar” kag “kontra-insurhensya.”

nagapanguna nga kasabwat sang nagahari nga grupo ni Marcos ang mga Duterte kag Arroyo, pareho nga bantog sa korapsyon kag pasismo. Pareho sila nga ginahatagan sang kontrol sa dako nga pondo sang gubyerno, amo man sang mga pribilehiyo para pasangkaron ang ila nga negosyo kag dinastiya. Natalana nga pirmahan ni Marcos ang Maharlika Investment Fund sa magaabot nga domingo. Pagauyatan ni marcos ang ₱500-bilyon nga pondong pampubliko sini para hatagan pabor ang iya mga alipores kag pasangkaron ang suportang pampulitika.

Sugod sang magpungko sa poder, sige na lang sang duko si Marcos sa dumuluong nga mga superpower, ilabi na gid sa gahum militar kag interes sa ekonomiya kag geopulitika sang imperyalismong US, kag sang mga ahente sini pampinansya pareho sang World Bank kag iban pa nga institusyon. Nagahalok man ini sa tiil sang China bisan sa atubang sang direkta nga pagpasilabot sa teritoryo pandagat sang pungsod.

Padayon nga ginaduso ni Marcos ang mga patakaran neoliberal, bisan nga ginasikway na ini sang iban nga pungsod, ilabi na sang mga dalagko nga kapitalistang ekonomiya. Bunga sini, padayon ang pagkawasak sang lokal nga produktibong pwersa, ginadingutan ang mga pumuluyo sang ila mga kagamitan kag palangitan-an, kag ginawasak ang lokal nga ekonomiya. Sa idalom ni Marcos, todo-todo ang pag-import sang mga produktong pang-agrikultura nga nagapatay sa lokal nga produksyon, kabahin ang wala sang tupong nga kadakuon sang pagpasulod sang bugas. ilabi pa nga magabaha ang mga imported nga produktong pang-agrikultura sa pagsulod sang pungsod sa Regional Comprehensive Economic Partnership (RCEP) nga sigurado magaresulta sang ilabi kadako nga dislokasyon sa palangabuhian sang minilyon ka Pilipino.

Ginabaligya ni Marcos ang Pilipinas sa mga dumuluong nga dalagkong kapitalista. Pangbuyok ni Marcos ang pasalig nga indi pagabuhisan ang operasyon sang dalagko nga dumuluong nga negosyo, kag ang manubo nga sweldo sang mga mamumugon. Ginagamit man ni Marcos ang iya pusisyon sa Department of Agriculture agud iduso ang interes sang mga korporasyon nga agribisnes katimbang sang World Bank kag iban pa nga dumuluong nga bangko sa tabon sang “pagpataas sang produktibidad” pareho sang palpak nga programang Masagana 99 nga naglubong sa ginatos ka linibo nga mga mangunguma sa utang.

Pinakatingkad ang pagyaub ni Marcos sa mga dumuluong sa paghatag-dalan niya sa plano sang US nga magtukod sang dugang nga apat ka base militar sa idalom sang Enhanced Defense Cooperation Agreement (EDCA), magluwas sa iban pa nga pasilidad nga likom nga ginatukod sang US kahimbon ang Armed Forces of the Philippines (AFP) Kabahin ini sang estratehiya sang US nga magtukod sang mga base militar para palibutan ang karibal nga China. Ginapabay-an ni Marcos nga gamiton kag mahigop ang pungsod sa posible nga armadong kinagamo sang mga higante nga imperyalista.

kung ano ang pagkaladasma ni Marcos nga alagaran ang interes sang mga dumuluong nga kapitalista kag gahum, amo man ang pagpabungol-bungol niya sa panawagan sang masang Pilipino. Nagpabungol-bungol siya sa singgitan sang mga mamumugon kag mga empleyado para sa mahinungdanon nga dugang sa sweldo agud makatimbang sa nagasirit nga presyo kag punggan ang pagsarorot sang lebel sang ila pangabuhi. Wala niya ginasapak ang singgit para sa matuod nga reporma sa duta kag lapnagon nga krisis sa agrikultura, kag sa baylo ginapaburan pa ang mga plantasyon, kumpanya sa mina, konstruksyon sang mga dam kag iban pa nga imprastraktura, proyekto nga ekoturismo kag pang-enerhiya nga kabangdanan sang lapnagon nga pagpanghugakom sang duta. Ginaduso niya ang patakaran nga labor-export bilang pangtabon nga solusyon sa malala nga problema sang disempleyo.

ang masang anakbalhas ang ginaagawan sang ila mga kagamitan sa produksyon kag ginakuhaan sang palangabuhian sa idalom sang patakaran kag programa nga pabor sa mga dumuluong nga kumpanya kag mga kasabwat nga dalagko nga negosyo. Lapnagon nga nagakahitabo ini sa kaumhan, amo man sa kasyudaran sa kaso sang mga drayber kag opereytor sang mga dyip nga gusto kuhaan sang ruta kag pagadumilian nga gamiton ang ila mga salakyan, pati na ang mga mangingisda nga gintabog sang proyekto nga reklamasyon kag nagkalain-lain nga ordinansa.

Wala gid sang may ginhimo si Marcos para solbaron ang problema sang nagasirit nga presyo sang mga sandigan nga kinahanglanon. Wala sang kapuslanan ang pipila ka tindahan nga Kadiwa sa atubang sang minilyon nga pigado nga pamilyang Pilipino. Kakunsabo ni Marcos ang mga kartel kag ismagler nga nagahugakom sang daku nga manggad halin sa pagkontrol sang suplay kag pagpasirit sa presyo sang bugas, kalamay, sibuyas kag iban pa.

Pasistang terorismo ang sabat ni Marcos sa panawagan sang masang Pilipino. Ginagamit ang mga armadong ahente sang estado sa kampanya sang pagsumpo sa mga unyon kag organisasyon nga nagaserbe nga kusog sang pumuluyo. Wala-tuo ang mga kaso sang pagpamatay kag pagmasaker, kag mga abdaksyon, iligal nga pagpreso kag madugay nga pagkabilanggo sang mgha detenidong pulitikal. Yara sa idalom sang laye militar ang madamo nga baryo sa kaumhan kung sa diin nagahari-harian ang mga pasista nga suldado kag paramilitar kag ginapaidalom sa kakugmat ang pumuluyo. Mangin sa kasyudaran, ginasulod sang mga ahenteng militar kag pulis ang mga pabrika, komunidad, mga eskwelahan, upisina, kag iban pa sa tabon sang “gyera kontra terorismo” para magsabwag sang kahadluk sa pumuluyo.

Sa atubang sa nagalala nga pagpamigos, pagpa-antus kag pagpanumpo, wala sang iban nga banas ang pumuluyong Pilipino kundi nga ilunsar ang tanan nga porma sang paghimakas- halin sa kadalanan tubtob sa kabukiran- agud pangapinan ang ila nga kaayuhan, isulong ang ila interes kag ipakig-away ang katarungan. Dapat ilabi pa nga pasangkaron kag pabaskugon ang mga organisasyon masa kag tukuron ang pinakamalapad nga paghiliugyon sang pungsod para ihamulag kag batuan ang kontra-pumuluyo, maki-dumuluong kag pasista nga rehimen US-Marcos.




Una nga tuig ni Marcos Jr



Palpak kag paantus sa pumuluyo

Gindumdom sang mga progresibo nga grupo paagi sang protesta sa Maynila ang una nga tuig sang ilehitimo nga presidente nga si Ferdinand Marcos Jr sadtong Hunyo 30. Bag-o sini, ginlunsar nila ang isa ka People’s Summit kung sa diin ginkundenar sang nagkalain-lain nga sektor ang pagka-inutil, pasismo kag pagpakatuta sang iya rehimen.

“Mahal sa Pilipinas,” pahayag sang mga raliyista nga ginpangunahan sang Bagong Alyansang Makabayan. Paslaw ang rehimen Marcos nga rendahan ang pagsirit sang implasyon, nga naglab-ot sa pinakamataas sa nagligad nga 14 ka tuig sadtong sugod sang 2023.

Sa baylo nga pasalig nga ₱20 kada kilo, yara sa ₱40 na ang pinakabarato nga bugas sa Metro Manila, sandig sa mga mangunguma. Kumpara sa nagligad nga tuig, mas mataas ang presyo subong sang karne, isda kag kalabanan sang mga utanon, ahos, bombay kag kalamay. Mas mataas man ang sukot sa tubig kag kuryente, kag plete. Sa pihak sini, nagapabilin nga manubo ang baklanay sang ani sa mga mangunguma.

Wala sang ginhambal si Marcos sa hambalanon sang pagpataas sang sweldo, bisan pa wala naglab-ot sa ginatawag nga poverty threshold ang abereyds nga minimum nga sweldo sa pungsod. Wala programa ang iya rehimen sa pagtuga sang disente nga trabaho kag padayon sini nga ginaduso ang pag-eksport sang pamugon para mapuga ang remitans sang minilyon ka migranteng Pilipino. Yara sa 70% sang lokal nga pwersa sang pamugon ang impormal kag nagaantus sa masyado ka manubo nga kita, kawad-on sang kasiguraduhan sa trabaho kag pagpang-abuso sang mga awtoridad.

Nag-ibwal ang mga empleyado sang gubyerno sa padayon nga pagpatuman ni Marcos sang barato nga pagpasweldo sa sulod sang burukrasya kag kontraktwalisasyon sa 700,000 mamumugon pampubliko.

Sa subong, ang Pilipinas ang may pinakamataas nga “income inequality” ukon indi alalangay nga kita sa East Asia. Ang pinakamanggaranon nga 1% ang nagauyat sa 17% sang pungsodnon nga kita, samtang ang pinakapigado nga 50% ang nagaangkon lang sang 14%.

Wala sang bisan ano nga ginhatag ang rehimen, kag sa baylo ginhagmak pa ang gamay nga ayuda nga ipanagtag sang tubtob 99.78%. Halin ₱233 bilyon sadtong 2020, nagtigana lang sang ₱510 milyon ang rehimen para sa 2023.

Ginpadayon ni Marcos ang mga patakaran kag programa nga neoliberal kag maki-dumuluong nga nagabukas sa mga rekurso sang pungsod sa pagpanghugakom kag agresyon sa tabon sang kauswagan. Gindeklarar niya nga krusyal ang operasyon sang mapangwasak nga pagmina, pagtukod sang dalagko nga dam, konstruksyon sang mga planta sa enerhiya sa tabon sang renewable energy, amo man ang ekspansyon sang mga komersyal nga plantasyon, lugar panturista kag sona sa pamugon. Ginpasugtan niya nga magpadayon ang 187 ka proyektong reklamasyon nga nagawasak sa mga baybay kag kadagatan.

Mapintas nga ginpahipos sang rehimen ang pagpamatok sang mga mangunguma, mangingisda kag tumandok sa mga proyekto nga mapanghalit sa ila palangabuhian kag palibot. Wala untat ang pagmasaker, pagpamatay, iligal nga pagpang-aresto kag detensyon, amo man ang pagpamomba, ginpaminuro kag militarisasyon.

Sugod sang nagpungko sa poder, 13 ka beses nga nagbyahe pagwa sang pungsod si Marcos, upod ang iya pamilya, mga abyan kag ginpaboran nga mga negosyante. Ululupod sila nga naglibod sang dunang manggad kag barato nga kusog-pangabudlay sang pungsod sa dumuluong nga mga kapitalista, sa paglaum nga makighimbon ang mga ini sa lokal nga mga burukrata kag burgesya.

Magluwas sa pagpatuyang sa pampubliko nga pondo, pagpamanggad sa kaugalingon kag sa iya nga grupo ang ginahikot ni Marcos sa iya nga una nga tuig. Sa 31 prayoridad nga panugyan nga laye nga ginparatsada niya sa Kongreso, 29 diri ang direkta nga nag-alagad sa interes sang iya mga alipores kag sa pagpabilin sa subong nga sistema.

Nagapanguna diri ang panugyan nga pagdihon sa Maharlika Investment Fund nga magasentro sang binilyon ka pondo sa iya mga kamot kag iya ginapaboran nga mga upisyal kag negosyante. Ginpasar man sa Kongreso ang 30-tuig nga National Infrastructure Program Bill (nga may islogan nga “Building better More”) para mangin tuburan sang korapsyon. Halos magkadungan nga ginpasar ang National Land Use Act nga magahatag sang ligwa sa lapnagon nga pagpang-agaw kag pagbaylo-gamit sa inektarya nga dutang tumandok kag agrikultural.

“Wala sang rason para nga saulogon ang una nga tuig ni Marcos sa gahum,” suno sa Bayan. “Dapat padayon ini nga awayon ang kontra-imol kag kontra-pumuluyo nga mga patakaran, kag iduso ang handum sang pumuluyo nga matuod nga kahilwayan, demokrasya kag kauswagan.”




Militarista sa departamento sang edukasyon



Halin pa sang sugod, nagapamatok na ang mga manunudlo sa pagtalana kay Sara Duterte, ilehitimo nga bise presidente, bilang tiglikom sang Department of Education (DepEd). hambal nila, wala sang lugar sa departamento ang isa ka militarista, ignorante sa kasaysayan kag lutaw sa kamatuoran nga pareho kay Duterte. Wala man siya ihibalo ukon ikasarang para pamunuan ini.

Matapos ang halos isa ka tuig nga katungdanan, lutaw ang militarista nga paminsaron ni Duterte sa iya wala-untat nga retorikang kontra-komunista kag pagpang-atake sa mga manunudlo. Gingamit niya nga entablado ang DepEd para mag-akto nga tigpamaba sang militar, sa sistema nga wala siya gintalana sa ginalawayan niya nga Department of National Defense.

Ginapilit niya ang iya kaugalingon bilang hepe sang reaksyunaryo nga hukbo bilang kabahin sang iya pagpostura para sa masunod nga eleksyon presidensyal. Ginkalipay niya ang pagtalana sa iya bilang co-vice chairperson sa National Task Force-Elcac sadtong Mayo nga ginhimo bilang pagkilala sa iya todo-todo nga suporta sa katuyuan sang ahensya.

Labaw pa sa pagka red-tagger, dala-dala ni Duterte sa departamento ang kuno kadalag-an sang “lokal nga kahilwayan” sa Davao City, nga naangkon paagi sa brutal nga kampanyang pagpanumpo nga ginkinaiyahan sang mga masaker, pagpamatay, pang-aresto, pwersahan nga pagpasungka kag pagpaidalom sa bug-os nga komunidad sa paghari militar.

Samtang sako sa mga militarista nga padulungan, paslaw si Duterte nga atubangon ang krisis sa pagtuon nga ginpalala sang sala nga patakaran sang iya amay nga si Rodrigo Duterte sadtong panahon sang pandemya. Paslaw man siya nga sabton ang handom sang mga manunudlo para sa disente nga sweldo, maayo nga kundisyon sa pagtrabaho, seguridad sa pagtrabaho kag paghatag sang mga benepisyo sa gintalana nga panahon. Kahuy-anan ang dala niya sa departamento nga indi makahatag sang husto nga alawans, pareho na lang sa mabaho kag indi makaon nga bugas nga ginbalik sang mga manunudlo sadtong Hunyo.

Nagapabilin nga upang sa dekalidad nga edukasyon ang kakulangan sa personel, klasrum, libro kag iban pa nga madugay na nga hambalanon sa sektor. Dako nga kapalpakan ang paghiwat sang klase sa nagligad nga tig-ilinit tuga sang nagaginutok kag magin-ot nga mga klasrum.

Pareho sang iya nga amay, ginahinabunan ni Duterte ang iya mga kapalpakan sa pasulit-sulit nga pagpang-guba sa progresibo nga mga organisasyon, nagapanguna sa unyon sang mga manunudlo.

Sadtong Marso, red-tagging ang sabat niya sa pagduso sang Alliance of Concerned Teachers (ACT) nga pag-empleyo sang dugang nga 30,000 ka manunudlo kag pagtigana sang P100 bilyon kada tuig sa masunod nga anom ka tuig para lab-uton ang kadakuon sang klase nga may 35 ka tumuluon kada isa ka manunudlo. Ginhambal niya nga “indi reyalistiko kag imposible” ang panugyan, kag gin-atake ang mga manunudlo nga nagapahayag sang lehitimo nga panawagan.

Gingamit niya ang pwesto para pahipuson ang unyon sang mga manunudlo. Sadtong Hunyo, nagpagwa siya sang memorandum para tipunon kag isumite sa sentral nga pamunuan sang ahensya ang pangalan sang mga miyembro sang ACT. Lapas ini sa ginagarantiyahan nga kinamatarung sa pribasiya sang mga manunudlo, kinamatarung nila nga mag-unyon kag magpahayag sang hibubun-ot. pareho lamang ini sa nauna nga iskema sang profiling nga ginpatigayon sang Philippine National Police sadtong 2019. Ang profiling nga ini ang nagbunga sang mga “pagbisita” sang pulis sa mga eskwelahan kag balay sang mga miyembro sang ACT, kag interogasyon kag sarbeylans sa ila.

Delikado sa bata

Sadtong Hunyo, nabalita nga ginpasidunggan ni Duterte ang retirado nga heneral nga tampad sa dinastiya sang iya pamilya sang yabi nga pusisyon sa DepEd. Gintalana niya nga undersecretary kag assistant secretary sila Ret. Maj Gen. Nolasco Mempin kag Ret. Brig. Gen. Noel Baluyan sa pihak sang kawad-on nila sang ihibalo ukon kahanason sa edukasyon.

Si Mempin ang nag-alagad bilang kumander sang Task Force Davao kag 10th ID. Responsible siya sa pwersahan nga pagpasurender sang mga sibilyan sa rehiyon sang Davao sadtong 2022. Si Baluyan, sa pihak nga bahin, ang nag-alagad bilang upisyal sa Task Force Cebu kag Assistant Division Commander sang 3rd ID. Ang dibisyon nga ini sang AFP ang responsible sa masyado nga kadamo nga makasidngi nga krimen sa isla sang Negros, kung sa diin kabahin sa iya mga biktima ang mga bata.

Sa idalom ni Duterte, nagpadayon ang pwersahan nga pagpatambong sang mga menor-de-edad nga yara sa grade 11 kag 12 sa mga lektura kag simposiya sang NTF-Elcac kag AFP. Diri, ginakuga sang mga suldado ang kinamatarung sang mga estudyante nga magpahayag sang hibobun-ot kag magkigbahin sa gusto nila nga mga organisasyon.




2 ka armado nga aksyon, ginlunsar sang BHB-Abra

GINLUNSAR SANG MGA yunit sang Bagong Hukbong Bayan (BHB) ang duha ka armado nga aksyon sa banwa sang Sallapadan, Abra sadtong ulihi nga semana sang Hunyo. Ang pag-atake ang batuk sa naga-operasyon nga tropa sang 24th kag 102nd IB sa nasambit nga banwa.

Una nga gin-atake sang mga Pulang hangaway ang naga-operasyon nga yunit sang 24th IB sa Sityo Mangmangga, barangay Naguilian sadtong Hunyo 26. Isa ka suldado ang napatay sa nasambit nga opensiba. Ginsundan ini sang pagharas sang BHB-Abra sa tropa sang 102nd IB sa Barangay Bazar sadtong Hunyo 28. Duha ka suldado ang napilasan sa opensiba.

Sa Negros Occcidental, ginparalisa sang BHB-South Central Negros sadtong Hunyo 14 ang duha ka backhoe sa Sityo Bulod, Barangay Carabalan, Himamaylan City. Ginagamit ang nasambit nga mga backhoe sa konstruksyon sang Himamaylan-Tayasan Road nga magahatag-dalan sa dalagko nga kumpanya sa mina nga gusto magsulod sa kabukiran sang Cansermon, Tahod-Ilahas, Cambantog kag kasikbit nga mga lugar.

Ang duha ka backhoe nga ginapanag-iyahan sang ESJ construction firm sang mga Javelosa kag mga Gensulin ang nagabili sang ₱7.5 milyon. Wala sang nadalahig nga trabahador sang kumpanya sa sini nga operasyon.




Sinsilyo nga minimum, ginpakamalaut

NAGRALI SA ATUBANG sang Nepa-Q Mart sa Quezon City sadtong Hulyo 3 ang mga mamumugon sa National Capital Region para pakamalauton ang ₱40 nga gindugang sang rehiyunal nga wage board sa ila sweldo. Sa dugang nga ini, nga mabaton sugod Hulyo 16, katapat lang sang 7% nga pagtaas sa subong nga sweldo sa rehiyon. Ginpakamalauot nila ang para sa ila nga “sinsilyo nga minimum” sang kuripot nga rehimen Marcos.

Sa ginpagwa nga kasuguan, magataas ang sweldo sang mga mamumugon sa agrikuktura, serbisyo kag negosyo nga pagbaligya halin ₱533 padulong ₱573. Ang mga industriya nga gwa sa agrikultura ang magabaton sang ₱610 halin sa daan nga ₱570. Masyado ka layo sini sa makabuhi nga sweldo para sa isa ka lima-katawo nga pamilya nga ₱1,160 kada adlaw sadtong Abril. Grabe ka nubo sini bisan ikumpara sa panugyan nga ₱150 across-the-board nga ginhan-ay sa Senado.

Nakahibalo ang mga mamumugon nga dako pa ang kinahanglan nila nga iduso para sa dugang nga sweldo. Kung ang mga kapitalista kag estado ang pagasundon, wala ukon mas manubo ang ihatag nga dugang sa rason nga “nagapataas” ini sang implasyon ukon “nakapapoto” sa negosyo. Nagpasalig sila nga ilabi pa pabaskugon ang paghimakas para sa makatarungan nga dugang-sweldo sa bug-os nga pungsod.




Pamatbat sa konsultant sang NDFP kag asawa, ginkundena

GINKUNDENA SANG MGA grupo sa tawhanon nga kinamatarung ang pamatbat sang korte sadtong Hunyo 29 batuk sa tigulang kag masakiton nga konsultant sang National Democratic Front of the Philippines (NDFP) nga si Frank Fernandez, 75, kag iya asawa nga si Cleofe Lagtapon, 69. Ang pamatbat ang kaangot sa himu-himo nga kaso nga illegal possession of firearms.

Ang mag-asawa, upod si Ge-ann Perez, ang gin-aresto sadtong Marso 24, 2019 sa Barangay Calumpang, Liliw, Laguna. Ginpagwa sadto nga nakuha sa ila ang tatlo ka kalibre .45 pistola, tatlo ka magasin kag mga bala, kag tatlo ka granada.

Sila Fernandez kag Lagtapon ang nagapabulong sa Laguna sang gin-aresto. Si Fernandez ang may yara sang sakit nga chronic artery disease, chronic stable angina, hypertension stage 2-uncontrolled, chronic obstructive pulmonary disease, kag hyponatremia, magluwas pa sa iban nga sakit nga tuga sang sobra nga kagulangon.

Samtang, ginbalita sang grupo nga Karapatan nga ginpawala sang sala ang mag-asawa sa mga kaso nga illegal possession of explosives kag COMELEC gun ban. Si Perez, nga upod nila nga akusado, ang ginpawala sang sala sa tanan nga mga kaso kag nakagwa na sadtong Hunyo 30.




Mga protesta

Martsa kontra Ahunan dam. Nagmartsa ang mga residente sang Pakil, Laguna sa sentro nga banwa sadtong Hulyo 1 para ipalab-ot ang ila pagpamalabag sa mga proyekto nga Ahunan kag Belisama Hydropower sa ila nga banwa. Pagatukuron ang Ahunan Dam sa Bukid Ping-as, nga makit-an sa nasambit nga banwa. Ang hublag ang nagsunod sa porum kag konsultasyon sa pareho nga adlaw nga ginpangunahan sang Mamamayang Nagmamahal sa Pakil (Manapak).

Reklamasyon sa Bacolod City, pamatukan. Naglunsar sang protesta sa kadagatan ang mga mangingisda kag imol nga nagapamatok sa natalana nga 1,018-ektarya nga proyektong reklamasyon sa Bacolod City sadtong Hunyo 25. Nakig-isa sa kahublagan ang mga residente sang barangay sang Banago kag Punta Taytay, mga apektado nga komunidad sang mapangwasak nga reklamasyon. Dala sang mga mangingisda kag residente ang ila mga panawagan sakay sang duha ka pump boat kag 13 ka banka nga de motor.

Protesta sa ospital. Asud-asod nga protesta kag noise-barrage ang ginlunsar sang mga unyon sang mga mamumugon pang-ikaayong lawas sa idalom sang Alliance of Health Workers (AHW) sa lima ka ospital sa Metro Manila sadtong Hunyo 23 kag Hulyo 27. Ginlunsar ang mga protesta may kaangtanan sang nagahilapit na nga isa ka tuig sa poder sang rehimen Marcos kag ikaduha nga state of the nation address sini. Panawagan nila ang dugang-sweldo, hinanali nga mga benepisyo kag dugang-badyet sa pampubliko nga ikaayong-lawas.




Mga mamumugon sa Mindanao, nagaagwanta sang gamay nga sweldo



Wala sang aksyon ang Regional Tripartite Wages and Productivity Board (RTWPB) sa petisyon sang mga mamumugon para sa dugang nga sweldo magluwas sa National Capital Region. Napending pa sa gihapon ang mga panugyan sa 10 ka RTWPB.

Sadto pang Hunyo 2022 ulihi nga nagpatuman sang mga umento ang mga RTWPB. Sa mga ini, P16 (BARMM) ang pinakamanubo nga gindugang samtang ₱110 (Region VI) ang pinakamataas nga ginpatuman sang duha ka hatagay. Kalabanan sa mga rehiyon ang nagpatuman lang sang ₱30-₱60 nga dugang. relatibo nga mataas ang minimum nga sweldo sa NCR nga ₱533-₱570.

Sa Mindanao, yara sa abereyds nga ₱357.83 tubtob ₱376.33 lang ang minimum nga sweldo. pinakamataas na ang ginabaton sang mga mamumugon sa rehiyon sang Davao nga ₱443. Masyado ka layo ini sa abereyds nga makabuhi nga sweldo sa isla nga gintalana sa ₱1,315/adlaw sadtong Abril. Para malab-ot ang makabuhi nga sweldo, kinahanglan nga may yara sang umento sa sweldo sang tubtob ₱938.67 sa bug-os nga isla.

Sa estadistika sang estado sadtong Enero, yara sa Mindanao ang masobra 23% sang populasyon nga 15-edad pataas ukon 17.82 milyon sa kabilugan nga 77.12 milyon sa pungsod. Sa kadamuon nga ini, 68.2% lang ang gindala sa pwersa sang kusog pamugon. Sa pareho nga panahon, ginbutang sa manubo nga abereyds nga 3.9% ang tantos sang disempleyo samtang 17.5% ang tantos sang kulang ang trabaho diri.

Sa isa ka pagtuon sadtong 2017, nag-gwa nga isa sa kada lima ka mamumugon sa Mindanao ang nagapangita sang dugang nga trabaho, pero kalabanan sang trabaho ang dali lang ukon partaym. Yara sa 90% sang kusog-pangabudlay ang yara sa impormal nga sektor, kalabanan sa agrikultura. Grabe ka indi industriyalisado ang ekonomiya sang isla, bisan kumpara sa atrasado nga kahimtangan sang kadam-an sa pungsod. Sadtong 2018, yara sa 153,369 lang ang mga mamumugon nga yara sa pagmanupaktura kung sa diin 50,522 pa ang kontraktwal. masobra 364,000 naman ang gin-empleyo sa transportasyon kag storage, wholesale kag retail, kag mga negosyo nga may kaangtanan sa kuryente kag gas.

Samtang, yara sa 24,025 ang gintalana nga isip sang mga mamumugon sa sadto 72 ka mga kumpanya sa pagmina kag kwari. Pinakakonsentrado (19,482) ang mga mamumugon sa minahan sa rehiyon sang Caraga kung sa diin 54% sang mga mamumugon ang kontraktwal. Sa subong, nalansang sa ₱350 ang inadlaw nga sweldo sang mga mamumugon sa rehiyon.

Sadtong Hunyo, nagdaog ang unyon sang mga mamumugon sa Philsaga Mining Corp. (PMC), kumpanya nga nagamina sang bulawan, sang dugang sweldo nga ₱40 sa ila pakignegosasyon sa tigdumalahan. Naga-empleyo ang kumpanya sang 2,050 ka regular nga mga mamumugon kag nagtigana sang ahaw nga ₱82,000 kada bulan sa dugang nga sweldo. Sa lista sang Mines and Geosciences Bureau Region 13 sadtong 2022, may yara sang ginabulubanta nga 5,040 empleyado ang kumpanya kag nag-gasto lang sang ₱692 milyon para sa pasweldo, gamay nga kantidad kumpara sa balor sang bulawan ($137.51 milyon) kag pilak ($779,123) nga gina-eksport sini sa pareho nga panahon.

Sa mga pabrika kag plantasyon sang kumpanya nga Dolefil sa South Cotabato, mas o menus 7,000 lang sa 20,000 mamumugon ang regular kag nagabaton sang minimum sa Socsksargen nga ₱341/adlaw. Mas manubo sang 8% ang ginabaton sang mayorya nga gina-empleyo nga mga kontraktwal. Ang Dolefil ang isa sa pinakadalagko nga eksporter sang mga produkto nga prutas sa bug-os nga kalibutan kag sadtong 2021 nag-ganar sang tubtob $6.5 bilyon.

Gamay nga bahin lang ang mga plantasyon sang Dolefil sa halos 500,000 ektarya nga kadutaan ukon 12% sang kabilugan nga dutang agrikultural sang Mindanao nga okupado sang mga kumpanya sa plantasyon.

Magluwas diri, may yara sang indi magnubo sa 37 economic zone sa isla. Yara sa Davao Region ang 17 sini kag 10 ang yara sa Northern Mindanao. Sa mga ini, 12 ang agro-industrial zone, 15 ang information technology park, kag walo ang manufacturing zone. Mas masami, ang mga mamumugon diri ang nagabaton sang mas manubo sa minimum kag nagapangatubang sa sari-sari nga atake sa ila kinamatarung sa pamugon.

Kasan-o lang, nalista sang mga rehiyon sa Mindanao ang abereyds nga 7.2% nga Gross Regional Domestic Product (GRDP). Bisan pa man, indi ini nabatyagan sang pumuluyo. Sa tatlo ka mayor nga isla sa pungsod, doble ang tantos sang kapigaduhon sa Mindanao sadtong 2021 nga nabutang sa 21.93% kumpara sa Luzon (10.52%).




94th IB sa Negros, berdugo nga batalyon



Nagpatigayon sang imbestigasyon sadtong Hunyo 24 ang National Solidarity Mission (NSM) nga ginbug-os sang mga tiglawas sang simbahan, mangunguma, mamumugon sa uma, kababainhan, pungsodnon minorya, kag kabataan may kaangtanan sa masaker sa pamilya Fausto sa Himamaylan, Negros Occidental.

Sa press conference nga gintigayon sadtong Hunyo 26, gin-report sang NSM ang resulta sang imbestigasyon indi lang sa kaso sang masaker kundi pati ang brutal nga pagpatay kay Crispin Tingal Jr, kag iban pa nga kaso sang pagpamatay sa isla sang Negros.

Sandig sa NSM, indi hamulag nga insedente ang nahitabo tungod naggwa sa imbestigasyon ang malala kag pasulit-sulit nga paglapas sa tawhanon nga kinamatarung sa mga sibilyan sa isla. Sa kaso sang pamilya Fausto kag ni Tingal, tanan sila ang nakaangkon sang pagpamig-ot sang militar bag-o lubos nga ginpatay.

Isa ka adlaw bag-o ang pag-report, gin-aresto si Susan Medes, ang lider sang Baclayan, Bito, Cabagal Farmers and Farmworkers Association (BABICAFA), ang organisasyopn nga ginkalakipan man sang pamilya Fausto. Upod si Medes sa 17 ka iban pa nga indibidwal nga ginpasakaan sang hinimo nga kaso sang pagpatay kag paslaw nga pagpatay kaangot sa isa ka ambus nga nahitabo sa Kabankalan City sadtong Mayo 2018.

Sin-o ang 94th IB?

Isa ang 94th IB sa mga batalyon nga gintukod sa idalom sang rehimen Duterte. Ginbug-os ini sang mga soldado halin sa 4th kag 6th ID sang Mindanao kag 7th ID sang Luzon. Ginbuy-an ini sa Negros sadtong 2018 sa katuyuan nga dugmukon ang rebolusyonaryong pwersa sa isla. Sa amo man nga tuig ginpapanaog ni Duterte ang laye militar sa isla sang Negros kag mga rehiyon sang Bicol kag Eastern Visayas paagi sa Memorandum 32.

Sugod sadto, nakalista ang batalyon sang masobra 150 ka kaso sang paglapas sa tawhanon nga kinamatarung kag internasyunal nga tawhanon nga laye sa Central Negros. Masobra 18,000 residente sang Moises Padilla, Isabela, Binalbagan, Himamaylan City kag Kabankalan City sa Negros Occidental, kag Guihulngan City, Jimalalud, Ayungon kag Manjuyod naman sa Negros Oriental ang apektado sang pagpang-abuso militar. Ang batalyon nga ini ang yara sa likod sang ekstrahudisyal nga pagpatay sa 34 ka indibidwal, upod na ang mag-asawa nga Fausto kag duha nila ka menor-de-edad nga bata.

Sugod 2022 tubtob subong, ginapamunuan ni Lt. Col. Van Donald Almonte ang berdugo nga batalyon. Si Almonte ang halin sa 303rd IB nga nakabase sa Negros Occidental. Kilala siya sa mga iskema nga mapaniplang pareho sang pagpadala sang mga sulat sa mga residente sang Barangay Buenavista sadtong nagligad bulan nga kuno makitawhanon kag ngasulong sang kalinong.

Samtang, pinakadamu ang isip sang kaso sang pagpamahog kag intimidasyon sang 94th IBde sa mga sibilyan. Lapnagon ang militarisasyon, pwersahan nga pagpasurender, iligal nga pag-aresto, pagpang-guba sang pagkabutang, pagdagit, kag pagpalapnag sang mga kabutigan sini agud hatagan-rason ang pagkamol sini sang minilyon nga badyet halin sa pondo sang pungsod.

Iban pa nga mabug-at nga kaso

Kabahin sa makangilidlis nga mga krimen sang batalyon ang Oplan Sauron nga ginsugdan sadtong Marso 2019 bilang ikaduha nga hugna sang Simultaneous Enhanced Managing of Police Operations (SEMPO) sa Negros sadtong 2019. Katorse ang ginpatay kag 12 kag gindakop sa “oplan” nga ini. Kilala man ini nga yara sa likod sang pag-abdak sa pila ka bulan pa lang nga lapsag nga kuno “bata sang NPA” sadtong Nobyembre 2020.

Nagapanguna nga biktima sang batalyon ang mga sibilyan nga mangunguma. Sa isa ka insedente sadtong Enero, ginpatay sini ang isa ka 49-anyos nga mangunguma sa Himamaylan City nga si Jose Gonzales tungod nga ginadudahan nga katapo sang BHB.

Kilala man ini sa pagpang-guba kag pagpangsunog sang mga balay kag pagkabutang sang mga imol nga mangunguma nga ginapasibangdan nga katapo sang BHB. Sa isa ka insidente sadtong Pebrero 2019, ginsunog nila ang balay ni Arlene Pausal, isa ka bulan matapos nahitabo ang ginlunsar nga taktikal nga opensiba sang BHB sa Barangay Banwage, Guihulngan City.

Wala-tuo man nga proyekto pang-imprastraktura nga kuno may katuyuan nga maghatag sang dalan para sa mapadali ang pagbyahe sang mga produkto direkta sa mga merkado. Pipila amo ang renobasyon sang dalan sa banwa sang Candoni nga may yara sang kalabaon nga 222.8 kilometro kag anom ka metro nga kalaparon sa Kabankalan nga magakonekta sa kabukiran sang Ilog kag magalapos sa Barangay Tapi kag Magballo. Samtang, walo ka barangay naman sa Isabela, Negros Occidental nga gindeklarar nga “insurgency free” ang pagatukuran sang kapareho nga proyekto nga nagabili sang ₱160 milyon. Ang mga ini ang kabahin sang paghanda sa pagsulod sang kumpanya nga mina, enerhiya kag ekoturismo sa interyor nga bahin sang prubinsya.




Kampanya agud hilwayon ang tanan nga bilanggong pulitikal, liwat nga ginpabaskog



Ginlunsar sadtong Hunyo 27 sa Bantayog ng mga Bayani sa Quezon City ang “Breaking chains, Reclaiming freedom from Marcos Sr to Marcos Jr,” isa ka aktibidad para ipanawagan ang hinanali nga paghilway sa tanan nga bilanggong pulitikal. Ginpangunahan ini sang Samahan ng Ex-Detainees Laban sa Detensyon at Aresto (SELDA) kag gintambungan sang 13 ka organisasyon kag pila nga daan nga detenidong pulitikal sang diktadurang Marcos Sr. Sa idalom sang diktadura, mayor nga kampanya ang panawagan nga “Hilwayon ang tanan nga bilanggong pulitikal!”

Suno sa SELDA, naglab-ot na sa 49 ang biktima sang arbitraryo nga pag-aresto kag detensyon sa una nga tuig ni Ferdinand Marcos Jr. Kabahin sila sa 778 bilanggong pulitikal nga yara sa listahan sang Karapatan tubtob Hunyo 30.

Kabahin sa mga bilanggo ang masobra 70 ka mga tigulang, 150 ka babaye kag 90 ka masakiton.

Sa mga rehiyon, Northern Mindanao ang may pinakamadamo nga isip sang mga gin-aresto kag gindetine (105), sunod ang national Capital region (104), Caraga (93), Western Visayas (90) kag Central Visayas (85).

Kalabanan sa mga bilanggong pulitikal ang napreso tungod sa hinimo nga kaso. Gindakop sila nga wala sang legal nga basehan kag kalabanan wala sang mandamyento de aresto. Ginpreso sila tungod sa ila pampulitika nga panindugan kag aktibidad.

“Bao-kahinay” ang pag-atubang kag paghusgar sa ila mga kaso. May mga detenido nga nakatapos sang maksimum nga sentensya pero wala pa gihapon nahilway tungod indi husto nga matamdan ang ila nga kaso. Masami ini sa mga detenido mga imol kag yara sa malayo ang pamilya, kag wala sang regular nga abugado.

May mga detenido nga napawala sang sala sa orihinal nga kaso, pero wala nahilway tungod sa pagpasaka sang “sampaw-sampaw nga kaso” ang militar. May iban man nga napatay na lang sa prisohan nga wala naresolba ang ila mga kaso.

Gindumdom man sa aktibidad ang International Day in Support of Victims of Torture. Magluwas sa tortyur kag iban pa nga indi makatawo nga pagtratar, naga-agwanta ang mga bilanggong pulitikal sa mga nagaginutok nga selda, kulang nga pagkaon kag indi husto nga mga serbisyo pang-ikaayong lawas.

Katuyuan sang kampanya nga makatipon sang suporta sa sulod kag gwa sang pungsod, makatukod sang network kag kwalisyon sa nagkalain-lain nga entidad kag makig-dayalogo sa natungdan nga mga institusyon pareho sang United Nations.

Sadtong Hulyo 1, liwat nga ginpalapit sang mga tigpangapin sa tawhanon nga kinamatarung ang nagalala nga paglapas sa tawhanon nga kinamatarung sa ika-53 nga sinapol sang United Nations Human Rights Council sa Switzerland.




Dugang sweldo, pagpangapin sa kinamatarung kag soberanya, singgit sang LGBT+

Dugang-sweldo, pagpangapin sa kinamatarung kag kaayuhan sang mga minorya sa sekso, pagpangapin sa pungsodnon nga soberanya kag tawhanon nga kinamatarung ang pila sa nagapanguna nga panawagan sa ginlunsar nga Pride March sadtong Hunyo 24. Nanguna sa aktibidad ang Bahaghari, ang pungsodnon-demokratiko nga organisasyon nga nagasulong sang mga kinamatarung sang LGBT+ sa pungsod.

Ginapangunahan sang grupo ang kahublagan sa Southern Tagalog Pride, Metro Baguio Pride, kag Central Luzon Pride. Nakig-isa man ini sa martsa sang pila ka libo nga LGBT+ kag ila mga alyado sa Makati City kag Quezon City.

Masobra 500 ang nakigbahin sa martsa sang Metro-Baguio Pride halin sa Session Road padulong Igorot Park. Napuno ang protesta sang dekolor nga bandera kag sang bahaghari, mga plakard nga may nagkalain-lain nga panawagan kag mga palagwaon. Naglunsar man sila sang Pride Fair sa Igorot Park halin Hunyo 21 tubtob Hunyo 23.

Sa Laguna, nagtipon ang ginatos ka delegasyon sang nagkalain-lain nga sektor halin sa Southern Tagalog sa kampus sang unibersidad sang Pilipinas-Los Baños bilang selebrasyon sang Pride Month. May yara man sang dako nga pagtililipon sa Angeles City, Pampanga. Kapareho nga mga kahublagan ang ginlunsar sang nagkalain-lain nga grupo sa Biñan sa Laguna, kag Cebu City. nagtigayon man sang aktibidad sa Dumaguete City kag Mandaue City sadtong Hunyo 25.

Gindumdom sang Bahaghari sa amo man nga adlaw ang pinakauna nga Pride March sa Pilipinas nga ginlunsar sang Pro-gay, isa ka pungsodnon-demokratiko nga organisasyon sang mga agi, sadtong 1994. Ang martsa nga ini ang pinakauna man sa bug-os nga Asya.

Ginsuportahan man sang Bahaghari ang panugyan nga SOGIE (Sexual Orientation, Gender Identity, and Expression) sa kongreso nga nagapahayag sang pagkilala sa mga kinamatarung sang mga LGBT+.




Pagpang-atake militar sa 5 ka prubinsya

Nagapadayon ang malala nga paglapas sa tawhanon nga kinamatarung kag internasyunal nga makatawong laye sa nagligad nga duha ka semana.

Sa Masbate, gintiro kag napatay sang mga suldado si Randy Dionan Mahinay sa Sityo Abanggan, Barangay San Carlos, Milagros sadtong Hunyo 21 samtang nagatrabaho sa konstruksyon sang kalsada sa lugar. Gindalahig siya sang militar sa ginlunsar nga ambus sang Bagong Hukbong Bayan (BHB) sa mga aset paniktik kag CAFGU, kung sa diin isa ang napatay, sadtong Abril 14 sa pareho nga barangay. Ginpasibangdan siya nga nagabulig sa mga Pulang hangaway tungod lang nga nagatrabaho siya sa lugar kung sa diin nahitabo ang ambus. Aktibo siya nga katapo sang hugpong sang mga imol nga mangunguma nga nagapamatok sa plano nga pagpasangkad sang dumuluong nga kampanya nga Filminera-Masbate Gold Project sa banwa sang Mobo, Uson kag Milagros.

Plano nga pagpatay. Ginplanohan nga patyon sang mga suldado si Rudolfo Ygot sa iya nga balay sa Barangay Barag, Mobo, Masbate sadtong Hunyo 18. Ang 41-anyos nga si Ygot ang kapitan sang nasambit nga barangay kag kabahin sa mga nagapamalabag sa pagpasangkad sang Filminera-Masbate Gold Project.

Pag-aresto. Gin-aresto sang mga pulis ang apat nga mangunguma sang tubo nga katapo sa tsapter sang Pagkakaisa ng Manggagawang Bukid sa Tubuhan (PAMATU) sa Barangay Tumalim, Nasugbu sa Batangas sadtong Hulyo 3. Ang apat nga biktima amo sila Felix Cailing Diraya (53), Francis Joshua Diraya (20), Efren Panganiban (51), kag Lanie Villa Diraya (48). Gin-aresto sila matapos nga ginpangapinan nila ang ila kinamatarung sa pamugon kag pagpuyo sa duta.

Sa Negros Occidental, gin-aresto ang lider-mangunguma nga si Susan Medes.

Pagpang-ipit. Sa Negros Occidental, gin-interogar sang mga suldado ang mangunguma nga si Benjie Teruel sa detatsment sang CAFGU sa Barangay Hilamonan, Kabankalan City sadtong Hunyo 19. Si Teruel, may yara sang deperensia, ang pilit nga ginapaako nga may kahilabtanan sa pag-atake sang hangaway sang banwa sa nasambit nga detatsment sadtong Hunyo 13. Ginpaandaman ang iya kabuhi kag kaluwasan sang iya nga pamilya.

Pagpaniro. Nagtuga sang tuman nga kahadlok sa mga residente sang Sityo Cansampo, Barangay Bagtik, La Libertad, Negros Oriental ang pagpaulan sang bala sang 62nd IB sa lugar sadtong Hunyo 23 sang hapon. Nabalita man sa barangay ang pilit nga pagpangsulod kag pagpangukay sa mga balay sang residente. Sa tunga sang Hunyo 23 kag Hunyo 30, ginlagas kag ginpangtiro sang mga suldado ang may deperensia sa paminsaron nga si Junior de los Trico sa pareho nga lugar.

Pagpamomba. Naghulog sang 14 ka bomba kag pila ka beses nga nag-istraping ang mga suldado sa mga ulumhan sang mga barangay sang Bazar, Naguilian, Sacaang kag Bilabila sa banwa sang Sallapadan, Abra sa tunga sang Hunyo 26 kag Hunyo 28. Balos ini sang mga suldado matapos ang duha nga magkasunod nga armado nga aksyon sang BHB batuk sa ila mga tropa.




Ginkasuhan kaangot sa “terorismo,” nagadamo

SA IKATATLO NGA TUIG sang Anti-Terorism Law (ATL), nagprotesta ang nagkalain-lain nga progresibong grupo sa atubang sang upisina sang National Security Council sa Quezon City sadtong Hulyo 3. Ginsaway nila ang padayon nga paggamit sang estado sa laye para lantaran nga sumpuon kag pahipuson ang mga kritiko sang rehimen kag mga progresibo nga organisasyon.

Sa Southern Tagalog pa lang, yara na sa 15 ka indibidwal ang ginkasuhan sang paglapas sa ATL. Pinaka-ulihi sa ila ang duha ka tigpangapin sang tawhanon nga kinamatarung nga ginkasuhan sadtong Hunyo 26 sang 59th IB sang “paghatag sang materyal nga suporta” sa mga “teroristang organisasyon.” Ginapagwa nga naglapas sa Section 12 sang nasambit nga laye sila ni Ken Rementilla kag Jasmin Rubia. Ang pagkaso sang “pagbulig sa terorismo” bangod sa ginpatigayon nga fact-finding mission (FFM) sadtong Hulyo 2022 para imbestigahan ang pagpatay sang AFP sa bata nga si Kyllene Casao sa Taysan, Batangas.

gindalahig man sa kaso ang pangalan ni Hailey Pecayo, tigpamababa sang grupo nga Tanggol Batangan, kung sa diin ginapagwa nga isa siya sa naka-engkwentro nga Pulang hangaway sang mga suldado sadtong Hunyo 18, 2022.

Samtang sadtong Hunyo 29, nabaton naman ni Rev. Edwin Egar, Interim Officer sang Karapatan-Southern Tagalog, ang isa ka subpoena nga nagapahayag sang kuno paglapas sang pari sa nasambit nga laye.

Nalista man sa Southern Luzon, Bicol kag mga rehiyon sa Mindanao ang paggamit sang ATL para punggan kag prisohon ang mga aktibista kag progresibo nga personahe. Ang ATL man ang nagapanguna nga may kakahilabtanan sa nagapadayon nga pagsensor sa 27 ka website sang mga progresibo nga organisasyon sa internet. Arbitraryo nga gintalana man sang Anti-Terrorism Council, nga gintuga sang ATL, ang mga konsultant sang National Democratic Front of the Philippines kag pila ka mga personahe pareho ni Dr. Natividad Castro bilang mga “terorista.”




Sa malip-ot nga pulong

katiglawas sang reaksyunaryong
estado, 38 ang halin sa AFP, PNP
kag NTF-Elcac, ang nagpungko sa
konsultasyon sang International
Labor Organization kaangot sa
paglapas sa mga kinamatarung
sang mga mamumugon Pilipino
sadtong Enero.

